
A Chathaoirligh agus a bhaill den choiste, 

Ba mhaith liom buíochas a ghabháil leis an gCoiste as cuireadh 
a thabhairt dom bheith os bhur gcomhair inniu chun an Bille um 
an gCúigiú Leasú is Tríocha ar an mBunreacht (Uisce faoi 
Úinéireacht Phoiblí) a phlé mar aon leis an leasú bunreachtúil a 
mholtar ann. 

1. An Bille um an gCúigiú Leasú is Tríocha ar an 
mBunreacht (Uisce faoi Úinéireacht Phoiblí) (Uimh. 2) 
2016 

Molann an Bille um an gCúigiú Leasú is Tríocha ar an 
mBunreacht (Uisce faoi Úinéireacht Phoiblí) (Uimh. 2) 2016. 

go gcuirfí isteach an sliocht seo a leanas i ndiaidh fo-alt 2 
d’Airteagal 28.4 de Bhuneacht na hÉireann: 

3° Beidh an Rialtas go léir le chéile freagrach as an gcóras 
uisce poiblí a chosaint, a bhainistí agus a chothabháil. Cuirfidh 
an Rialtas in áirithe, ar mhaithe le leas an phobail, gur faoi 
úinéireacht phoiblí agus faoi bhainistí phoiblí a fhanfaidh an 
acmhainn sin. 

3° The Government shall be collectively responsible for the 
protection, managment and maintence of the public water 
system. The Government shall ensure in the public interest that 
this resource remains in pubic ownership and managment. 



 

D’éirigh leis an mBille an dara céim a chur de gan freasúra i 
nDáil Éireann an 9 Samhain 2016. Tá sé i gceist go ndéanfaidh 
an Coiste seo grinnscrúdú agus inniúcadh anois ar an leasú 
molta. 

 

2. Moltaí an Choimisiúin Saineolaithe um Sheirbhísí Uisce 
Poiblí Teaghlaigh maidir le hÚinéireacht Phoiblí 

Rinne an Coimisiún Saineolaithe um Sheirbhísí Uisce Poiblí 
Teaghlaigh [a dtabharfaidh mé ‘an Coimisiún Saineolaithe’ air 
feasta], rinne siad soiléir ina dtuarascáil go raibh siad den 
tuairim go raibh – agus is liomsa an t-aistriúchán -: ‘go raibh go 
leor le moladh sa chur chuige ...go mbeadh cosc bunreachtúil 
ar Uisce Éireann a chur de láimh [an Stáit]’ agus go mbeadh 
‘soiléire agus cinnteacht’ mar thoradh ar a leithéid de shocrú. 

Tháinig an Coimisiún Saineolaithe ar an tuairim gur gá cur lena 
bhfuil sa reachtaíocht cheana maidir le húinéireacht phoiblí a 
shlánú chun an imní atá ar go leor den phobal ‘a mhaolú’ – 
liomsa an t-aistriúchán – maidir leis an mbaol nó an bhagairt go 
ndéanfaí seirbhisí uisce a thabhairt faoi úinéireacht 
phríobháideach.  

Tháinig an Coimisiún Saineolaithe ar an tuairim freisin gur mó 
an seans a bheadh ann, ach aghaidh a thabhairt an imní seo i 
gceart agus i gcóir, gur mó seans a bheadh ann go bhféadfaí 
dul chun cinn a dhéanamh maidir le – agus arís is liomsa an t-
aistriúchán – ‘maidir le ceisteanna tábhachtacha cosúil le 
aghaidh a thabhairt ar an easpa ar infrastructúr [na seirbhísí 
uisce]’. 



I bhfianaise na méide thuas, mhol an Coimisiún Saineolaithe – 
liomsa an t-aistriúchán – ‘go dtabharfadh an Sain-Choiste 
Oireachtais aghaidh, agus tuarascáil an Choimisiún 
Saineolaithe á chíoradh aige, ar an bhféidearacht go nglacfaí 
foráil oiriúnach bunreachtúil maidir le húinéireacht phoiblí ar 
sheirbhísí uisce’ 

 

3. Moltaí an Chomhchoiste um Airgeadú Seirbhísí Uisce 
Teaghlaigh san Am atá le Teacht  

Bunaíodh an Comhchoiste um Airgeadú Seirbhísí Uisce 
Teaghlaigh san Am atá le Teacht chun Tuarascáil an 
Choimisiúin Saineolaithe um Sheirbhísí Uisce Poiblí Teaghlaigh 
a mheas agus tuairisc a thabhairt don dá Theach den 
Oireachtas maille le moltaí. 

Tá an moladh seo a leanas sa tuairisc sin –liomsa an t-
aistriúchán: 

‘Tacaíonn an Comhchoiste um Airgeadú Seirbhísí Uisce 
Teaghlaigh san Am atá le Teacht (‘an Coiste’) leis an 
gcoincheap go reáchtálfaí reifreann ar an gceist maidir le an 
leanfaidh seirbhísí uisce faoi úinéireacht phoiblí agus creideann 
an Coiste go mbeadh an úinéireacht phoiblí seo cumhdaithe sa 
Bhunreacht mar chosaint bhreise in aghaidh príobháidiú ar bith 
a dhéanfaí orthu’. 

Leagann an Tuairisc sin amach an leasú bunreachtúil atá molta 
sa Bhille um an gCúigiú Leasú is Tríocha ar an mBunreacht 
(Uisce faoi Úinéireacht Phoiblí) (Uimh. 2) 2016 agus nótáltar 
ann go bhfuil an cheist imithe faoi bhráid an Choiste seo le go 
ndéanfaí é a inniúchadh. 


